
«ՄԵԿ ԱՆՁԻՑ ԳՆՄԱՆ ԸՆԹԱՑԱԿԱՐԳՈՎ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Իրավական ակտի ընդունման անհրաժեշտությունը
«Պետական կենսաթոշակների մասին» օրենքի 45-րդ հոդվածի համաձայն՝ պետական կենսաթոշակային համակարգի տվյալների շտեմարան (այսուհետ` շտեմարան) ստեղծելու նպատակն է ապահովել անձի կենսաթոշակային ապահովության իրավունքի իրականացումը:
Նույն օրենքի 47-րդ հոդվածի 2-րդ մասի համաձայն՝ Շտեմարանը վարում է լիազոր մարմինը:
Կենսաթոշակային համակարգի տվյալների շտեմարանը («Էլեկտրոնային կենսաթոշակ» համակարգը) վարող լիազոր մարմինը Միասնական սոցիալական ծառայությունն (այսուհետ՝ Ծառայություն) է։
«Էլեկտրոնային կենսաթոշակ» համակարգը (այսուհետ՝ Համակարգ) ստեղծվել է 2011 թվականին, իսկ ամբողջությամբ սկսել է գործարկվել 2013 թվականի հունիսից։ Համակարգը մշտապես սպասարկվել է «Կրտսեր Ալեքսանյան և որդիներ» ՍՊԸ-ի կողմից:  
Համակարգը բազմաֆունկցիոնալ շտեմարան է, որի առանձնացված տեղեկատվական ենթահամակարգերի միջոցով ապահովվում է քաղաքացիների կենսաթոշակի և նպաստի նշանակման, փոփոխման, դադարեցման, վերականգնման և վճարման հետ կապված գործառույթների իրականացումը Հայաստանի Հանրապետության և Արցախի տիրույթում: 
Համակարգի միջոցով է ապահովվում Հայաստանի Հանրապետության ամբողջ տարածքում կենսաթոշակների, նպաստների և այլ դրամական վճարների դիմումների ընդունման և նշանակման գործընթացը։ Կենսաթոշակի տվյալների շտեմարանն իր հնարավորություններով համարվում է կայացած մի համակարգ, որն արդիականացման և շարունակական կատարելագործման առկա խնդիրների հետ մեկտեղ, այնուամենայնիվ, ամբողջ ծավալով ապահովում է քաղաքացու իրավունքի իրացումը՝ ստացված և շտեմարանում առկա (համալրվող) տեղեկությունների հիման վրա։
Համակարգն իր հերթին գործարկվում է դրա անբաժանելի մասը հանդիսացող առանձնացված տեղեկատվական ենթահամակարգերի միջոցով, որոնք են՝
1. «Էլեկտրոնային կենսաթոշակ» տեղեկատվական համակարգ, որն ապահովում է կենսաթոշակների, հաշմանդամության, ծերության, կերակրողին կորցնելու դեպքում նպաստների, պարգևավճարների, պատվովճարների և այլ դրամական վճարների տեսակների նշակումն ու վճարումը, 
1. «Երեխայի ծննդյան միանվագ նպաստ» տեղեկատվական համակարգ, որն ապահովում է երեխայի ծննդյան կապակցությամբ տրվող միանվագ նպաստի (այդ թվում՝ ընտանեկան դրամագլխի գումարի) նշանակումն ու վճարումը, 
1. «Մայրության նպաստ» տեղեկատվական համակարգ, որն ապահովում է չաշխատող անձին տրվող մայրության նպաստի նշանակումն ու վճարումը, 
1. «Խնամքի նպաստ» տեղեկատվական համակարգ, որն ապահովում է մինչև երկու տարեկան երեխայի խնամքի նպաստի նշանակումն ու վճարումը,
1. «Աշխատանքային գրքույկներ» տեղեկատվական համակարգ, որն ապահովում է թվայնացված աշխատանքային գրքույկների պահպանումն ու կիրառումը,
1. Արցախի Հանրապետության կենսաթոշակառուների հաշվառման միասնական տեղեկատվական համակարգ:
Համակարգն իրավունքի որոշման համար գործակցում է նաև պետական այլ մարմինների կողմից վարվող համապատասխան տվյալների շտեմարանների (հարակից շտեմարաններ) հետ։ Այդպիսիք են.
1. Պետական եկամուտների կոմիտեի տեղեկատվական շտեմարանները,
1. Բնակչության պետական ռեգիստրի տեղեկատվական շտեմարանները,
1. ՀՀ արդարադատության նախարարության Քաղաքացիական կացության ակտերի գրանցման գործակալության (ՔԿԱԳ) տեղեկատվական շտեմարանները,
1. Սահմանային էլեկտրոնային կառավարման տեղեկատվական (ՍԷԿՏ) համակարգի տեղեկատվական շտեմարանները:
Համակարգի (ներառյալ՝ Արցախի Հանրապետության կենսաթոշակառուների հաշվառման միասնական տեղեկատվական համակարգի և պաշտպանության բանակի տեղեկատվական համակարգի) սպասարկման ծառայությունները մինչ օրս ապահովում է «Կրտսեր Ալեքսանյան և որդիներ» ՍՊ ընկերությունը։ 
Հիմք ընդունելով Ծառայության կառուցվածքային փոփոխությունները, օրենսդրական փոփոխությունները, 2020-2021 թվականների ընթացքում «Էլեկտրոնային կենսաթոշակ» համակարգում տեղի են ունեցել բազմաթիվ լրամշակումներ, որոնք շարունակվելու են նաև 2022 թվականի ընթացքում։ Համակարգով համապատասխան գործիքներն են նախատեսվել նաև կորոնավիրուսի տնտեսական հետևանքների չեզոքացմանը, ինչպես նաև 2020 թվականի պատերազմի ընթացքում վիրավորում ստացած անձանց Կառավարության կողմից տրամադրված աջակցության միջոցառումների իրագործման համար։ 

1. Ընթացիկ իրավիճակը և խնդիրները
Տարիներ շարունակ «Կրտսեր Ալեքսանյան և որդիներ» ՍՊ ընկերությունը ծրագրային ապահովման սպասարկման ծառայությունների մատուցման պայմանագրերի հիման վրա պատշաճ կարգով և սահմանված ժամկետներում կատարում է Համակարգի սպասարկման, իսկ անհրաժեշտության դեպքում նաև լրամշակման պարտականությունները։ 
Մինչ օրս Համակարգի ծրագրային փոփոխությունների համար պահանջվել են ոչ միայն տեխնիկական լուծման համար անհրաժեշտ ծրագրային ապահովման գիտելիքներ (ծրագրավորման լեզվի իմացություն), այլև՝ առավել կարևոր է եղել սպասարկող կազմակերպության կողմից շտեմարանի կառուցվածքի և օրենսդրական դաշտի իմացությունը։ 
Համակարգում փոփոխություններ կատարելու պահանջների հիմնական մասը առաջացել է օրենսդրական փոփոխություններով պայմանավորված, իսկ առավել արդյունավետ ծրագրային լուծումները հնարավոր է եղել գտնել Ծառայության համապատասխան մասնագետների և սպասարկող կազմակերպության ներկայացուցչի համատեղ քննարկումների արդյունքում՝ հիմնվելով շտեմարանի կառուցվածքի և գործիքակազմի յուրահատկությունների, ինչպես նաև տարբեր տարիների օրենսդրական փոփոխությունների վրա։ 
Հարկ է նշել, որ առանց օրենսդրական կարգավորումներին տիրապետելու և շտեմարանի կազմին ու բովանդակությանն իրազեկ լինելու, հնարավոր չէ լիարժեք իրականացնել Համակարգի ծրագրային սպասարկումը: 
Ծառայությունը նախկինում փորձ է ունեցել Ծառայության առանձին ենթահամակարգերի ծրագրային սպասարկման համար մրցույթ անցկացնելու և մրցույթում սահմանված կարգով հաղթող ճանաչված կազմակերպությանը համապատասխան ենթահամակարգի սպասարկումը հանձնելու առումով: Սակայն, արդյունքում Ծառայությունը կանգնել է խնդրի առաջ, քանի որ մրցույթում հաղթող ճանաչված կազմակերպությունը տեխնիկապես չի կարողացել պատշաճ կարգով իրականացնել համապատասխան ենթահամակարգերի սպասարկումը: 
Արդյունքում, Ծառայությունը կանգնել է մրցույթով հաղթող ճանաչված կազմակերպությանը սպասարկման հանձնված ենթահամակարգում առկա չլուծված և կուտակված խնդիրների առջև, ինչը որոշակի ժամանակով (մինչև խնդիրների վերացումը) կազմալուծել է տվյալ համակարգի աշխատանքը, իսկ Ծառայությունը ստիպված է եղել միակողմանի լուծել համապատասխան կազմակերպության հետ կնքված պայմանագիրը:
Վերոգրյալի հաշվառմամբ Համակարգի սպասարկման նպատակով մրցույթ անցկացնելը և սպասարկումը նոր կազմակերպությանը տրամադրելն այս պահին նպատակահարմար չէ, քանի որ դրա համար անհրաժեշտ մասնագիտական գիտելիք և հմտություն ունենալուց բացի, նոր կազմակերպությանը կպահանջվի տևական ժամանակ Համակարգին ծանոթանալու, դրա կառուցվածքը հասկանալու և օրեսդրությանը ծանոթանալու համար:
Համակարգը Ծառայության կողմից առօրյա ռեժիմով օգտագործվող հավելված է, որի անխափան աշխատանքը պայմանավորված է դրա պատշաճ սպասարկման հետ:
ՀՀ կառավարության 2021 թվականի օգոստոսի 18-ի «Հայաստանի Հանրապետության կառավարության ծրագրի մասին» N 1363-Ա որոշման հավելվածով հաստատված ՀՀ կառավարության 2021-2026թթ․ ծրագրի համաձայն նախատեսվում է որպես կառավարման  արդյունավետ գործիք իրականացնել թվային արդիական միջավայրի ստեղծումը (տեղեկատվական կառավարման համակարգերի ներդրում, հանրային ծառայությունների թվայնացում և այլն)։
Սոցիալական պաշտպանության վարչարարության երկրորդ ծրագրի շրջանակներում (այսուհետ` Ծրագիր) նախատեսվում է նաև 2022 թվականի ընթացքում մշակել և ներդնել ՀՀ սոցիալական պաշտպանության ոլորտի միասնական տեղեկատվական համակարգ։
Հաշվի առնելով վերոգրյալը՝ մինչև սոցիալական պաշտպանության ոլորտի միասնական տեղեկատվական համակարգի ներդրումն, անհրաժեշտություն է առաջանում թույլատրել 2022 թվականի համար նույնպես Համակարգի ծրագրային ապահովման սպասարկման ծառայությունների մատուցման գնումն իրականացնել մեկ անձից՝ «Կրտսեր Ալեքսանյան և որդիներ» ՍՊ ընկերությունից, որը երկար տարիներ պատշաճ կարգով իրականանում է Համակարգի սպասարկման ծառայությունները:

1. Կարգավորման նպատակը և բնույթը. 
Նախագծի ընդունման դեպքում՝ «Գնումների մասին» օրենքի 23-րդ հոդվածի 1-ին մասի 2-րդ կետի համաձայն 2022 թվականի համար «Էլեկտրոնային կենսաթոշակ» համակարգի ծրագրային ապահովման սպասարկման ծառայությունների ձեռքբերումը կիրականացվի մեկ անձից գնման ընթացակարգով։ 

1. Նախագծի մշակման գործընթացում ներգրավված ինստիտուտները և անձիք. 
Նախագիծը մշակվել է Միասնական սոցիալական ծառայության կողմից: 

1. Իրավական ակտի կիրառման դեպքում ակնկալվող արդյունքը
2022 թվականի համար «Էլեկտրոնային կենսաթոշակ» համակարգի ծրագրային ապահովման սպասարկման ծառայությունների ձեռքբերում մեկ անձից գնման ընթացակարգով։ 

1. Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
Կառավարության որոշման նախագծի ընդունման կապակցությամբ ՀՀ պետական բյուջեի ծախսերը և եկամուտները չեն ավելանա, քանի որ յուրաքանչյուր տարվա համար ՀՀ պետական բյուջեի «1102. Կենսաթոշակային ապահովություն» ծրագրի «11001. Կենսաթոշակների և այլ դրամական վճարների տրամադրման տեղեկատվական միասնական համակարգերի սպասարկում և շահագործում» միջոցառման (բյուջետային ծախսերի տնտեսագիտական դասակարգման «Համակարգչային ծառայություններ» հոդվածով) շրջանակներում արդեն իսկ իրականացվում են վերը նշված ծրագրերի սպասարկման և շահագործման ծախսերը:

1. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտությունը.
Այլ իրավական ակտերում փոփոխությունների և(կամ) լրացումների անհրաժեշտություն չի առաջացնում:

1. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և(կամ) այլ ռազմավարություններ.

